
Viðv. upprit um broyting í yrkisútbúgvingarlógini​​​​​​​​​​​​​​​​​​​​​​​​​​​​​​​​​​​​​​​​​​​​

Víst verður til skriv frá Mentamálastýrinum, dagfest 23. oktober 2002, har feløg í Vinnuhúsinum hava fingið uppskot um at lækka lønarendurgjaldið, tá ið lærlingar eru í skúla úr 100% niður í 75%.

Sagt skal vera frá at Føroya Arbeiðsgevarafelag, Føroya Handverksmeistarafelag og Føroya Prentsmiðjufelag ikki taka undir við uppskotinum og at nevndu feløg mæla Mentamálaráðnum frá at fremja hesa broyting.

Í viðmerkingunum til lógaruppskotið verður víst á kreppuárini og á búskaparstøðuna í samfelagnum nú. Víst verður á, at nógv virksemi er í handverksvinnuni í dag og hon tí ikki hevur tørv á stuðli í tann mun, sum talan var um í kreppuárinum. 

Feløgini meta ikki, at endurgjaldið er ein beinleiðis stuðul til vinnuna. Talan er um eina øðrvísi skipan, har lærlingar fáa løn, eisini meðan teir eru í skúla. Og henda partin fær vinnan endurgjald fyri. Talan er tí bert um eina øðrvísi skipan við stuðuli til fólk, sum eru undir útbúgving. Verkliga partin av læruni tekur vinnan sær av, og lærlingurin fær løn sambært sáttmála við avvarandi yrkisfelag.

Fyri tað einstaka virkið, sum t.d. tekur ein lærling innan elektrikarayrkið, merkir lógaruppskotið eina meirútreiðslu uppá gott 25.000 kr í lærutíðini. Talan er um upphæddir sum merkjast, og fylgjurnar av uppskotinum vilja tí væntandi verða, at færri lærlingar fáa lærupláss.

Frá 1980 til 1989 var lærlingatilgongdin innan handverksvinnuna 2237 lærlingar, meðan lærlingatilgongdin frá 1990 til 1999 var 1011 lærlingar. Tilgongdin av lærlingum hevur sostatt verið 1226 færri lærlingar í 90’unum, ella ein lækking á 54,8% í mun til 80’ini. Eftir okkara tykki er tørvurin hjá vinnuni á fólki við lærlingaútbúgving enn aftanfyri tilgongdina á økinum. Tí er tað neyvan skilagott at skerja stuðulin í samband við skúlagongdina, og harvið minka um lærlingatilgongdina.

